
Prakata

Sekalung penghargaan kepada Penerbit Universiti Kebangsaan Malaysia 
kerana memilih menerbitkan buku ini melalui pembiayaan Dana Penerbitan 
Buku (DBP-2023-149). Penulisan buku ini merupakan hasil kemas kini 
daripada tesis sarjana falsafah penulis yang berjudul ‘Perkembangan 
Sistem Perdagangan Merkantilisme di Negeri-Negeri Melayu Bersekutu, 
1909–1925’ yang ditaja Skim Fellowship Universiti Kebangsaan Malaysia. 
Setinggi penghargaan kepada Prof. Madya Dr. Mohd. Samsudin, Dr. 
Suffian Mansor dan Prof. Emeritus Datuk Dr. Abdullah Zakaria Ghazali 
yang telah membaca dan menilai manuskrip asal dan memberikan komen 
untuk meningkatkan kualiti kandungan. Terima kasih juga kepada Arkib 
Negara Malaysia, Arkib Negara United Kingdom dan Perpustakaan Tun 
Seri Lanang yang telah memberikan akses rujukan bahan sejarah.

Sejarah berkaitan kebangkitan neomerkantilisme British di negeri-
negeri Melayu merupakan topik yang melawan arus pemahaman umum 
terhadap sejarah ekonomi Malaysia. Keterbatasan tafsiran awal dalam 
konteks perdagangan bebas mengaburkan peranan kerajaan British dan 
pentadbir kolonial dalam mengeksploitasi sumber ekonomi di Tanah 
Melayu. Bagaimanapun, berdasarkan bukti sejarah yang disimpan di Arkib 
Negara United Kingdom yang melibatkan dokumen siri Cabinet (CAB), 
Colonial Office (CO), Foreign Commonwealth Office (FCO) dan Treasury 
(T) menunjukkan kedudukan ekonomi Negeri-Negeri Melayu Bersekutu 
adalah subordinat kepada Britain. Bentuk kawalan ekonomi dan ekploitasi 
terhadap hasil kekayaan dibuktikan melalui penelitian terhadap dokumen 
di Arkib Negara Malaysia seperti High Commissioner Office (HCO), Sel. 
Sect. (Selangor Secretariat), federal council dan rekod-rekod persekutuan. 
Kepentingan penulisan buku ini adalah untuk membuktikan wujudnya 
kawalan langsung kerajaan British terhadap kegiatan ekonomi Negeri-
Negeri Melayu Bersekutu. Kepentingan kawalan tersebut kemudiannya 
menjelaskan faktor evolusi mekanisme pentadbiran kolonial yang 
berkembang seiring dengan pertumbuhan ekonomi di Negeri-Negeri 
Melayu Bersekutu. Keperluan untuk membangunkan ekonomi eksport 
sebagai sumber kekayaan seterusnya membawa kepada pembangunan 

infrastruktur yang sebenarnya bermatlamat mempercepatkan proses 
eksploitasi ekonomi.

Mohd Shazwan Mokhtar

